
FARMATSЕVTIKA KORXONASI ISHCHILARINI ISH KUNI XRONOMЕTRAJI 

Iskandarova G.T., Tashpulatova M.N., Samigova N.R. 

Toshkent tibbiyot akademiyasi 

 

Kirish. In’eksion preparatlarni ishlab chiqarishda ishchilarning mehnat faoliyati jarayonida 

lokal va regional xarakterdagi mushak zo‘riqishi, ish jarayoni va moslamalardagi konstruktiv 

nosozliklar, noqulay mehnat sharoiti bilan birgalikda asab emotsional zo‘riqishining yuqoriligi ish 

faoliyatida samaradorlikning kamayishiga, tez charchashga, umumiy va kasb kasalliklarning 

sabablarini kelib chiqishiga olib kelishi mumkin [2, 3]. Ishchilarning mehnati ish jarayonining 

keskinligi, uzoq vaqt davomida diqqat-e’tiborni jamlagan holda ishlash bilan asosiy ishning 

funksional sifatiga bog‘liq bo‘lib, ish jarayonida yo‘l qo‘yilgan xatoliklar ko‘plab insonlarning 

hayotini havf xatarga olib kelishi mumkin. In’eksion preparatlar ishlab chiqarish sexida ishlovchilarni 

mehnati yuqori keskinligi va jismoniy zo‘riqish bilan ishlash, uzoq vaqt davomida tik oyoqda turib 

ishlash, gavdani oldinga va yon tomonga bukkan holda egilgan holatda turib mehnat qilishdir [5]. 

Maqsad. Farmatsevtika korxonalari in’eksion preparatlar ishlab chiqarish sexlarining asosiy 

kasbdagi ishchilarni ish kunini xronometrajdan o‘tkazish va ish kuni dinamikasida mehnat 

qobiliyatiga gigiyenik baho berish. 

Tadqiqot materiallari va usullari. In’eksion preparatlar ishlab chiqarish sexlaridagi mehnat 

jarayoni bajariladigan ishning og‘irligi va keskinligi bilan bog‘liq, uni baholash uchun asosiy ish kuni 

xronometraji o‘tkazildi. Ish kunining davomiyligi 8 soatdan iborat bo‘lib, tushlik tanaffus esa soat 

12:00 dan 13:00 gacha. Ma’lumotlar ishchilarni ish joylarida ish jarayonidan chalg‘imagan holda 

olindi. 

Natijalar va muhokama. Farmatsevtika korxonalari in’eksion preparatlar ishlab chiqarish 

sexlarida ishlar yuqori darajadagi aqliy zo‘riqishlarni talab qilib, natijada chiqarilayotgan 

maxsulotlarining sifatiga ta’sir etadi, hamda ishchilarda ko‘rish va diqqat e’tiborni jamlash 

funksiyasini zo‘riqtiradi [1, 4]. Steril eritmalarni tayyorlovchi apparatchi ish joyida ishchilar 

murakkablik darajasi har xil bo‘lgan mehnat faoliyatini amalga oshiradilar, bunda asosiy ishga 

mashg‘ullik vaqti, ish kunining 80% ni tashkil qiladi, qolgan vaqti (14%) yordamchi ishlarni 

bajarishga sarflansa (hom ashyoni tashish, idishlardan bo‘shatish, saralash va taqsimlash, b.q.), ishsiz 

turish vaqti texnik sabablar bo‘yicha 1,7% va tashkiliy sabablar bo‘yicha 2%, diqqat-e’tiborning 

chalg‘ishi 2,3% dan iborat bo‘ldi.  

Ish kunini tashkil qilish tarkibi bo‘yicha kesish va kimyosuvtozalash apparatchigining vazifasi 

muhim o‘rin tutadi. Mazkur ishchining asosiy mehnat faoliyatini amalga oshirishda ish kunining 80% 

vaqti band qilinsa, 12% vaqti yordamchi ishlarga sarflanadi. Ishsiz turish vaqti texnik sabablar 

bo‘yicha 5%, tashkiliy sabablar bo‘yicha 3% dan iborat bo‘ladi. 

Ampulalarni ichki va tashqi qismlarini issiq suv yuvib, so‘ngra suv qoldiqlari ampulalardan 

so‘rib olinadi. Shundan so‘ng, quritish shkafiga joylashtirilib ampulalar to‘liq quritiladi. Yuqorida 

bayon qilingan faoliyatlarni amalga oshirish uchun ampula va idishlar yuvuvchisi ish kunining 81% 

dan ortiq vaqti sarflanib, qolgan vaqtni (14%) turli yordamchi ishlar band qiladi. Ular: ampulalarni 

saralash, nuqsoni bor ampulalarni chetlatish va boshqalar. Tashkiliy sabablar bo‘yicha ishsiz turish 

vaqti 2%, diqqat-e’tiborni chalg‘ishi 3% ni tashkil etdi.  

 Preparatlarni ishlab chiqarishda asosiy kasblardan yana biri ampulalarni to‘ldiruvchilar 

hisoblanadi. Dori eritmalarini ampulalarga to‘ldirishda 80% vaqtini asosiy ishga ajratilsa, 16% vaqti 

esa ampulalarga dori eritmalari to‘liq quyilganligini nazorat qilish va ampulalarni saralashga 

yo‘naltiriladi. Texnik sabablar bo‘yicha ishsiz turish vaqti va diqqat-e’tiborning chalg‘ishi umumiy 

4% ni tashkil etdi.  

Kavsharlovchi va sterillovchi kasbiy guruh ishchilari dori eritmalari bilan to‘ldirilgan 

ampulalarni muhrlash mashinasida muhrlanaydilar, shundan so‘ng sterilizatsiya qilish uchun 

ampulalar avtoklavga joylashtiriladi. Avtoklavdan chiqqan ampulalar issiq tuzsizlantirilgan suv bilan 

yuviladi va germetikligi tekshiriladi, ushbu vazifalarni bajarish uchun ish vaqtining 80% ini 

sarflaydilar, qolgan 12% vaqti esa, ampulalarni sanash, yaroqsizlarini chetlashtirish, saralash kabi 

qo‘shimcha ishlarni bajarishga ketadi. Shu bilan birga vaqtini bekorga o‘tkazish texnik sabablar 

bo‘yicha 2% va tashkiliy ishlar bo‘yicha 4% bo‘lib, u foydalanilayotgan asbob va jixozlar bilan 

bog‘liqdir. Boshqa narsalarga chalg‘ishga 2% dan iboratdir. 

Texnologik jarayon bo‘yicha keyingi vazifalarni nazortachi va qadoqlovchilar bajaradilar. Bu 

jarayonda dori eritmalari bilan to‘ldirilgan ampulalar ko‘rish stollariga yuboriladi, u yerda ampulalar 

mexanik qo‘shimchalarga vizual tekshiriladi, So‘ngra ampulalar qadoqlanib, markirovka qilinadi, 

buning uchun ish vaqtining 76% sarflanadi, qo‘shimcha ishlarni bajarishga 15% vaqt sarflanadi. Bu 

jarayonda ishchilar qisman dam oladi, gavdani “turgan” holatini “o‘tirish” holatiga almashtiradi, 

xarakatlanadi va sex bo‘ylab xamkasblari bilan muloqatda bo‘ladi. Tashkiliy sabablar bo‘yicha ishsiz 

turishga ish kunining 6% band bo‘lsa, diqqat-e’tiborning chalg‘ishi 3% ni tashkil etadi. 

Xulosa. Shunday qilib, farmatsevtika korxonalarining in’eksion preparatlar ishlab chiqarish 

sexlari asosiy guruh ishchilarining ish vaqtini xronometrajdan o‘tkazish natijalari o‘rganilayotgan 

korxonalardagi ishchilarning mehnat jarayonini og‘irligi va keskinligini baholashga asos bo‘ladi. 

Mehnat qobiliyatining dinamikasi shuni ko‘rsatdiki, ishchilar bosqichma-bosqich operatsiyalarni 

bajarishni boshlaganlaridan so‘ng, mehnat qobiliyati soat 10:00 va 11:00 larda ortganligi, soat 12:00 

ga kelib esa kamayganligi kuzatildi. Tushlik tanaffusdan so‘ng, soat 15:00 va 16:00 ga kelib, 

operatsiyalarni bajarishga ketgan vaqtning davomiyligi kamaygan bo‘lsa, soat 17:00 ga kelib mehnat 

qobiliyatini sezilarli darajada tushganligi namoyon bo‘ldi. Bu holat ishlab chiqarishda charchashning 

yuzaga kelishidan darak beradi. 

